
DKK Baer:  Daha çox sizi maraqlandıran məsələlər haqqında danışmaq istəyirəm, 
lakin iki dəqiqə burada olmağımın səbəbləri haqqında demək istərdim.  
 
Aydındır ki, biz bura İnternet İdarəçiliyi Forumunda iştirak etmək üçün gəlmişik, 
bu günlərdə dünyanın bir çox yerlərində internet məsələlərinin müzakirə olunduğu 
tədbirlər və forumlar keçirilir, lakin bu forum bir qədər özünəməxsusdur, belə ki, 
bu BMT sisteminin bir hissəsi olduğuna görə həm hökumətlərarası forumdur, həm 
də burada şirkətlər və vətəndaş cəmiyyəti də iştirak edir ki, bu da tədbirin 
unikallığını göstərir.   
 
Bildiyiniz kimi siyasət sahəsi olaraq internet azadlığı son bir neçə ildə Dövlət 
Departamentinin prioritet sahəsi olmuşdur və Dövlət Katibi Klinton şəxsən bu 
sahə ilə maraqlanır. O, bizim internet azadlığının təmin olunması öhdəliyimizin 
əsasları üzrə son üç ildə üç dəfə ayrı-ayrı nitqlə çıxış etmişdir. Problemlərin və 
çətinliklərin müzakirəsində şirkətlər və hökumətlərlə bərabər vətəndaş 
cəmiyyətinin də iştirak etdiyi, xüsusilə internet siyasətinin bu sahəsi ilə əlaqədar 
olan bir forumun keçirilməsi əhəmiyyətlidir. Bu mənim İnternet İdarəçiliyi 
Forumunda üçüncü iştirakımdır və bu tədbir müntəzəm şəkildə hər il bizim 
siyasətin formalaşdırılması gündəliyimizə daxil edilir.       
 
Hesab edirəm ki, İnternet İdarəçiliyi Forumuna xüsusilə Azərbaycanın ev sahibliyi 
etməsi tamamilə məntiqlidir. Son illərdə təbii sərvətlər hesabına burada iqtisadi 
inkişaf təşəkkül tapmışdır, lakin əminəm ki, təbii sərvətlərlə zəngin olan bir çox 
digər ölkələrdə olduğu kimi hökumət və ölkə, iqtisadiyyatın hərtərəfli inkişafını və 

gələcək iqtisadi artım üçün internetin bir platforma kimi gücündən istifadə etməyi 
nəzərdən keçirir və bu da məntiqlidir.    
 
Düşünürəm ki, bütün dünyada istifadə olunan internet eyni zamanda siyasi inkişaf 
üçün də platforma ola bilər. Bu, insanların öz fikirlərini paylaşdıqları, mədəniyyət 
haqqındakı fikirlər və ya sonda iqtisadi ideyalarla çarpazlaşan və innovasiyaların 
baş tutmasına kömək edən, sadəcə dostlar arasında fikir mübadiləsi aparılan bir 
platforma kimi xidmət göstərə bilər.   
 
Hesab edirəm ki, Hillari Klintonun da qeyd etdiyi kimi bir önəmli məqamı qəbul 
etmək lazımdır, bəzən görürsən ki, dünyada bəzi hökumətlər internetə elə formada 
yanaşırlar ki, sanki bunu kiçik hissələrə ayırmaq olar və bir hissəyə bir formada və 
digər hissəsinə isə başqa formada qaydalar tətbiq etmək olar, müxtəlif qaydalar 
toplusu tətbiq edə biləcəyiniz iqtisadi internet, siyasi internet və ya sosial internet 
yoxdur, sadəcə bir internet vardır. İnternetin iqtisadi inkişaf üçün platforma olmaq 
imkanlarını qoruyub saxlamaq o deməkdir ki, fikirlərin paylaşıldığı, tənqid 
olunduğu, yeni innovasiyaların və s. müəyyən edildiyi sərbəst və açıq interneti 
qoruyub saxlamaq lazımdır. İnternetin insanların sosial və siyasi, eləcə də digər 
məsələləri paylaşdıqları bir forum kimi potensialının qorunub saxlanılmasıdır.       
 
Bu baxımdan düşünürəm ki, bu görüş gələcəkdə Azərbaycan və Azərbaycanın 
vətəndaş cəmiyyəti və biznes nümayəndələrinin internet məsələlərini diqqət 
mərkəzində saxlaması üçün bir imkandır. Bütün dünya burada iştirak edir. 
Vətəndaş cəmiyyəti və biznes nümayəndələri açıq internetin təmin olunması 
baxımından dünyanın bir çox yerlərində müşahidə edilən çox yaxşı nümunələri və 
çox pis nümunələri işıqlandırılar və bu da gələcək illərdə buradakı hökumət və 
insanlara Azərbaycanda insanlar üçün təmin edilən internetin potensialının necə 
qorunub saxlanılması məqsədilə səmimi və açıq müzakirələr aparmaq imkanı 
verir.        
 
Burada fikrimi tamamlayıram və buyurub suallarınızı verə bilərsiniz.  
 
Mətbuat: Siz burada hansı əsas problemləri müzakirə etdiniz?  
 
DKK Baer:  Ümumilikdə internetdə ifadə azadlığı. Düşünürəm ki, ümumiyyətlə 
biz internetin insanların özlərinin insan hüquqlarını, o cümlədən ifadə azadlığı, 

sərbəst birləşmə və toplaşma azadlığını tətbiq etdikləri bir məkana çevrildiyinin 
şahidi oluruq. Hesab edirəm ki, bütün dünyada bu fərqlidir, müəyyən dərəcədə 
hökumətlərin qəbul etdikləri qərarlardan asılıdır, müəyyən texniki vasitələrdən 
istifadə etməklə bunu məhdudlaşdırmaq və yaxud internetdə dedikləri sözlərə görə 
insanları təqib etmək, hüquqi sistem vasitəsilə onlara qarşı uydurma ittihamlar irəli 
sürmək və ya hədə-qorxu gəlmək üçün onların üzərinə müəyyən adamlar 
göndərmək. Bu baxımdan düşünürəm ki, bütövlükdə internet hər bir ifadə üçün 
canlı bir məkandır, lakin şübhəsiz ki, internetdə ifadə azadlığı təhlükə altındadır 
və hökumətlərin müxtəlif səbəblərdən hər gün təkcə ifadə azadlığını deyil, eyni 
zamanda internetin bütün digər ictimai dəyərlərə, o cümlədən iqtisadi inkişafa 
töhfə vermək potensialını məhdudlaşdırmaq istiqamətində addımlar atmaq 
meylləri vardır.     
 
Mətbuat:  Siz, Azərbaycanda internet azadlığı haqqında nə düşünürsünüz? Mən 
“facebook”dan və digər sosial şəbəkələrdən istifadə etdikdən sonra bloqerlərin 
həbs olunduğunu və digər formada cəzalandırıldığının şahidi olmuşam. Eyni 
zamanda Azərbaycanda diktaturanın olması barədə fikirlər də səslənmişdir. Buna 
görə də Azərbaycan kimi ölkələrin bu cür tədbirlərə ev sahibliyi etməsi üçün heç 
bir səbəb yoxdur.  
 
DKK Baer:  Azərbaycanda internet azadlığının vəziyyəti ilə əlaqədar olaraq bu 
görüşdə bir sıra müzakirələr aparılır və bir çox məsələlər qaldırılmışdır. Bilirəm ki, 
Avropa Komissiyasının Vitse-Prezidenti dünən çıxış etdi və onu narahat edən bəzi 
məsələləri vurğuladı. Burada həm Azərbaycanın, həm də dünyanın bir çox 
ölkələrinin vətəndaş cəmiyyətlərinin nümayəndələri iştirak edirdilər. Məsələn, 
“Freedom House” təşkilatı tərəfindən hər il hazırlanan İnternet Azadlığı Haqqında 
yeni hesabat nəşr olunmuşdur və burada Azərbaycanda internet azadlığı sahəsində 
bəzi narahatlıqlar əksini tapmışdır.   
 
Ötən dövrlərdə ABŞ hökuməti rəsmi və qeyri-rəsmi formada xüsusi məsələləri 
qaldırmışdır, o cümlədən sizin də qeyd etdiyiniz bloqerlərin məsələsi, 
jurnalistlərin qorxudulması və s. Ümumiyyətlə qeyd etdiyim kimi, məncə bu, 
dünyada mövcud olan texniki cəhətdən ən güclü repressiv internet mühiti deyildir. 
Hesab edirəm ki, burada hökumət iqtisadi inkişafın sürətləndirilməsi istiqamətində  
internetdən istifadə olunmasından qürur duyur və buna sadiqdir. Düşünürəm ki, bu 
bir imkandır.         

Bir daha qeyd edim ki, bu görüşün burada keçirilməsi internetə qoyulmuş 
məhdudiyyətlərin, istər birbaşa texniki məhdudiyyətlərin və ya hüquqi 
tənzimləyici məhdudiyyətlərin ilk baxışdan yaxşı niyyətlə edildiyi görünsə də, 
əslində internetdə sərbəst informasiya axınına mənfi təsir göstərdiyini və yaxud 
insanların internetdə dediklərinə və ya etdiklərinə görə cəzalandırılmasının onların 
azadlıqlarını əlindən aldığını, son nəticədə isə internetin Azərbaycan kimi bir 
ölkəyə gətirə biləcəyi potensialdan məhrum etdiyini dərk etmək üçün bir imkandır.     
 
Hesab edirəm ki, müəyyən narahatlıqlar vardır. Lakin eyni zamanda imkanlar da 
mövcuddur. 
  
Bilirəm ki, hökumət defamasiyanın cinayət məcəlləsindən çıxarılmasını nəzərdə 
tutan yeni qanun layihəsini nəzərdən keçirir. Bu kimi addımlar internet azadlığına 
müsbət təsir göstərən addımlardır, çünki dünyanın bir çox yerlərində hökumətlər 
çıxışları boğmaq üçün cinayət əməli hesab edilən defamasiya qanunlarından 
istifadə edirlər. Bu baxımdan bu düzgün istiqamətdə atılacaq müsbət bir addım 
olacaqdır. Düşünürəm ki, atılması mümkün olan digər müsbət addımlar da vardır.   
 
Mətbuat:  Lakin bir çox insanlar heç nəyin dəyişməyəcəyini düşünürlər.  
 
DKK Baer: Hesab edirəm ki, burada və dünyanın hər bir yerində dəyişiklik 
nəzəriyyəsi ondan ibarət deyildir ki, beynəlxalq ictimaiyyət dəyişiklik edir, əslində 
cəmiyyətin içərisindəki insanlar dəyişiklik edirlər. Bu baxımdan, mənim nöqteyi-
nəzərimə görə, mənim təmsil etdiyim büronun, Dövlət Departamentinin 
Demokratiya, İnsan Haqları və Əmək Bürosunun mövqeyinə görə bizim 
fəaliyyətimizin bir hissəsi ondan ibarətdir ki, biz bu ölkədəki və digər ölkələrdəki 
insanların öz müzakirələrini apardıqları, tələblərini irəli sürdükləri, tənqid etdikləri 
məkanın qorunmasına kömək edək və bunu dinc şəkildə etdiklərinə görə insanlar 
cəzalandırılmasınlar, təkmilləşdirməni hansı formada həyata keçirmək, verilmiş 
vədlər və onların icrası arasındakı boşluqlar barəsində müzakirə aparmaq 
imkanları olsun. Dəyişikliklər məhz buradan yaranır. Bunun əhəmiyyəti çox 
böyükdür.   
 
İfadə azadlığının məhdudlaşdırıldığını gördükdə biz öz narahatlığımızı ifadə edirik 
və bir sıra məsələlərdə yaxından əməkdaşlıq etdiyimiz Azərbaycan hökuməti ilə 
danışıqlar aparırıq və sabit, inkişaf edən iqtisadiyyatın, siyasi sistemin və 

digərlərinin təmin olunması üçün zamanla sınaqdan çıxmış bəşəri hüquqların 
müdafiə olunduğunu, bizim bunları müdafiə etmək üçün güclü səy göstərdiyimizi 
və dünyanın bir çox digər ölkələrinin də böyük səy göstərdiklərini diqqətə 
çatdırırıq.    
 
Mətbuat:  Sizin Azərbaycanda internet azadlığı ilə bağlı böyük narahatlığınız 
varmı?  
 
DKK Baer: Düşünürəm ki, inkişaf üçün hər bir yerdə, hər bir ölkədə imkanlar 
mövcuddur. Son illərdə bir sıra narahatlıqlar ifadə olunmuşdur, qeyd etdiyim kimi 
biz rəsmi və qeyri-rəsmi formada, xüsusilə insanların öz fikirlərini sərbəst şəkildə 
ifadə etmələrini, fikirlərini, o cümlədən tənqidi fikirlərini paylaşmalarının təmin 
olunması kimi məsələləri qaldırmışıq. Mən və mənim rəhbərim, eləcə də mənim 
rəhbərimin rəhbəri olan Dövlət Katibi Klinton hər zaman vətəndaş cəmiyyəti 
tərəfindən  tənqid olunuruq ki, kifayət qədər iş görmürük, riyakarlıq edirik, pis 
siyasət yürüdürük, hökumətdə olmağın da bir hissəsi məhz budur ki, sən bunu 
qəbul etməlisən və bilməlisən ki, bu sənin işinin bir hissəsidir, bunu dinləməlisən 
və öz işini daha yaxşı qurmaq üçün bunun sənə necə kömək edə biləcəyini 
düşünməlisən, bunu sadəcə bir təhlükə kimi deyil, əslində ideyalar mənbəyi kimi 
qəbul etməlisən.    
 
Bu bizim hökumətlə davam edən müzakirələrimizin bir hissəsidir və əlbəttə ki, biz 
özümüz də buradakı vətəndaş cəmiyyətini dinləmək, jurnalistləri, tənqidçiləri və 
digərlərini eşitmək, onların üzləşdikləri hər hansı çətinlikləri dərk etmək, eləcə də 
onların mövqelərini də öyrənmək üçün səy göstəririk. Bütün dünyada biz bunu 
həyata keçirməyə cəhd göstəririk.  
 
Mətbuat:  Sizcə Azərbaycan hökuməti kifayət qədər iş görürmü?  
 
DKK Baer:  Düşünürəm ki, inkişaf üçün hər zaman imkanlar vardır.  
 
Mətbuat:  Sizcə Azərbaycan hökuməti narahatlıqlar doğuran sahələrdə tərəqqinin 
təmin olunması üçün kifayət qədər iş görürmü? Hökumət qaldırılmış problemlər 
və narahatlıqların aradan qaldırılması istiqamətində addımlar atırmı?   

DKK Baer: Düşünürəm ki, onların atdıqları əməli addımları siz qeyd edə 
bilərsiniz. Hesab edirəm ki, bloqerlərin həbs olunması çox pisdir, lakin bloqerlərin 
azad edilməsi tərəqqinin əldə olunması baxımından yaxşı əməli addımdır. 
Defamasiya Haqqında Cinayət kimi qanunlara dəyişiklik edilməsinin nəzərdən 
keçirilməsi. Təkrar nəzərdən keçirilməsi mümkün olan digər qanunlar da vardır. 
Bilirəm ki, vətəndaş cəmiyyəti də bəzi tövsiyələr vermişdir. Məncə bunlar da digər 
əməli addımlardır.  
 
Düşünürəm ki, bu foruma ev sahibliyi edilməsi bir sıra məsələləri işıqlandırmağın 
bir yoludur. Bu tədbirdə təkcə digər hökumətlərdən deyil, eyni zamanda vətəndaş 
cəmiyyəti və biznes nümayəndələri tərəfindən də narahatlıqlar bildirildi. Bir sıra 
şirkətlər internetin azad və açıq olmasının təmin olunmasını istəyirlər ki, 
Azərbaycana sərmayə qoya bilsinlər.    
 
Hökumət bir sıra əməli addımlar atmışdır və hesab edirəm ki, dünyanın bir çox 
yerlərində olduğu kimi burada da görüləsi çox iş vardır.  
 
Mətbuat:  Bu yaxınlarda Azərbaycan hökumətinin sərbəst toplaşmaq haqqında 
qanuna etdiyi dəyişiklikləri eşitmisiniz. Onlar yürüşlərin [icazəsiz təşkil etmək və 
iştirak etmək] keçirilməsinə görə cərimələri artırmışlar. Bu barədə nə deyə 
bilərsiniz?    
 
DKK Baer:  Düşünürəm ki, Birləşmiş Ştatlar bütün dünyada sərbəst toplaşmaq və 
birləşmək azadlığını güclü şəkildə dəstəkləmişdir. İki il bundan əvvəl İnsan 
Haqları Şurasında ilk dəfə olaraq Sərbəst Toplaşmaq və Birləşmək Azadlığı üzrə 
Xüsusi Məruzəçinin təyin olunması üzrə qətnamənin qəbul olunmasına aparıcı 
təşəbbüs göstərənlərdən biri məhz biz olmuşduq. Bütün dünyadakı hökumətlərin 
edə biləcəyi bir şey vardır, bilirəm ki, bu yeni qanunlarla bağlı narahatlıqlar da 
olmuşdur. Bütün dünyadakı hökumətlər beynəlxalq təşkilatların təcrübəsindən, 
xüsusilə üzv olduqları təşkilatlardan faydalana bilərlər. Bilirəm ki, ATƏT-in 
media azadlığı üzrə nümayəndəsi vardır və onun vasitəsilə ATƏT hökumətlə 
çalışır, müəyyən islahatların aparılmasına səy göstərir. O da bu konfransda iştirak 
edir. Hökumət müəyyən hüquqi dəyişikliklərin nəzərdən keçirilməsini, texniki 
məsləhətlərin verilməsini Sərbəst Birləşmək və Toplaşmaq üzrə Xüsusi Məruzəçi 
ilə məsləhətləşə və ondan xahiş edə bilərdi. Bu baxımdan düşünürəm ki, qeyd 
etdiyim kimi İnsan Haqları üzrə Beynəlxalq Deklarasiya və Mülki və Sİyasi 

Hüquqlar üzrə Beynəlxalq Pakta əsasən qorunan insan hüquqlarının burada daha 
yaxşı təmin olunması, digər alətlərin hüquqi baxımdan təmin edilməsi və 
təcrübədə tətbiq edilməsi üçün bir sıra imkanlar mövcuddur.             
 
Mətbuat:  Onlar icazəsiz toplaşmağa görə cərimələri artırırlar. Bu demokratiya 
istiqamətində atılan bir addımdır yoxsa tamamilə -  
 
DKK Baer: Ümumiyyətlə bizim mövqeyimizə görə sərbəst toplaşmanın 
məhdudlaşdırılması zamanı minimalist yanaşmaya üstünlük vermək lazımdır. 
Hüquqi normaların məhdudiyyətləri artırmasına biz ehtiyatla yanaşmalıyıq. Bu 
məsələni qaldırmaq və hökumətlə bu barədə danışıqlar aparmaq bizim üçün 
problem deyildir. Bir daha qeyd edim ki, bunu edən təkcə biz deyilik. Hüquqi 
normaların beynəlxalq standartların tələblərinə uyğunlaşdırılmasının təmin 
edilməsində kömək etmək imkanı olan bir sıra beynəlxalq təşkilatlar və tərəflər 
vardır.      
 
DKK Baer:  Siz getməzdən əvvəl bir məsələni də qeyd etmək istərdim ki, 
eşitdiyimə görə vətəndaş cəmiyyətinin bəzi yerli iştirakçılarının bu konfransa daxil 
olmasında və tam şəkildə iştirak etməsində müəyyən problemlər olmuşdur. Məncə 
onların hamısı indi buradadır, ətrafda dolaşırlar və görüşlərdə iştirak edə bilirlər. 
Görünür ki, həmin ilkin maneələr aradan qalxmışdır.     
 
Gələcəkdə bu cür konfranslarda iştirak edən hər bir kəsin konfransdan əvvəl, 
konfrans zamanı və bundan sonra da öz fikrini, narahatlığını, konfransda necə 
iştirak etmək arzusunu ifadə etməsini və buna görə təsirə məruz qalmamasını 
təmin etmək həqiqətən də vacibdir. Bu gələcəkdə, bu gün burada sərbəst şəkildə 
öz fikrini ifadə etmiş insanların növbəti həftələrdə və aylarda da bunu etməyə 
davam edə bilmələrini və buna görə təsirə məruz qalmamalarını təmin etmək üçün 
bir imkandır.  
 
Təşəkkür edirəm. 

